
2. PREGLED STANJA U OBLASTI ISTRAŽIVANJA 
 
Električni luk je osnovni element u procesu prekidanja struje u sistemima za prenos i 
distribuciju električne energije. Iako je do sada objavljen veliki broj metoda proračuna i 
matematskih modela luka koji su manje ili više uspješno primijenjeni u razvoju, ispitivanju 
ili eksploataciji prekidača, ne postoji još uvijek generalno prihvaćeni metod proračuna 
sklopnog luka u prekidačima [1][2]. 
Prekidači su mehanički sklopni aparati koji uklapaju, trajno vode i prekidaju struje u 
normalnim pogonskim uslovima i koji uklapaju, kratkotrajno podnose i prekidaju nazivnu 
vrijednost struje kratkog spoja. Prema tome, može se zaključiti da je prekidač sklopni aparat 
koji može odgovoriti na najveći broj zahtjeva i zadataka u sistemu [1], [2]. 
Kako bi se minimizirao broj jako skupih ispitivanja VN prekidača u laboratorijama velike 
snage javila se potreba za razvojem programa za simulaciju rada VN SF6 prekidača [3]. 
Osnovni cilj upotrebe računarskih programa je značajno smanjenje dužine i troškova 
razvojnih projekata i poboljšanja njihovog kvaliteta [4]. U nastavku je dat pregled autoru 
dostupne literature koja se bavi računarskim simulacijama rada VN prekidača. 
 
U radu [5] autori A. Ahmethodžić, Z. Gajić, M. Kapetanović predstavljaju računarski program 
za simulaciju rada visokonaponskih prekidača razvijen na bazi pojednostavljenog integralnog 
fizikalnog modela električnog luka (baziran na široko prihvaćenom pojednostavljenom 
enthalpy flow arc model, Frost-Liebermann model luka [6]). Ovaj računarski program 
omogućava određivanje pozicije pokretnih kontakata, porast pritiska u termalnim i 
kompresionim komorama prekidača, tok SF6 gasa kroz mlaznicu i mnogo drugih izlaznih 
parametara kao funkcije u vremenu tokom procesa prekidanja struje kratkog spoja u 
visokonaponskim SF6 prekidačima. Omogućena je simulacija prekidača zasnovanih na 
klasičnom potisnom „puffer“ i samokompenzirajućem „self-compensated“ principu gašenja 
luka i interakciju sa motornoopružnim pogonskim mehanizmima. Autori naglašavaju da 
računarski program ne nudi mogućnost simulacije prekidača zasnovanih na principu 
samooduvavanja „self blast“. 
 
Autori u [7] predstavljaju računarski program za simulaciju rada unaprijeđenog pogonskog 
mehanizma za 123/145kV 31.5/40kA prekidač zasnovan na klasičnom potisnom “puffer” 
principu rada. U radu je analiziran uticaj promjene pojedinih parametara na hod kontakta i 
prekidnu moć prekidača. Proračun hoda kontakta je validiran za slučajeve operacije isklopa 
bez strujnog opterećenja (no load), kao i za slučaj prekidanja struje tokom ispitnog ciklusa 
T100s. 
Z. Gajić u [4] i [8] predstavlja računarski program koji nudi mogućnost proračuna hoda 
pokretnog kontakta, porasta pritiska u kompresionoj komori, masenog protoka SF6 gasa kroz 
mlaznicu, itd. Program je validiran za više srodnih prekidača zasnovanih na klasičnom 
potisnom „puffer“ principu i samokompenzirajućem „self-compensated“ principu gašenja 
luka.  
 
Slični računarski programi, zasnovani na integralnom fizikalnom modelu luka, su 
predstavljeni i validirani u radovima [9] i [10]. Glavna razlika u odnosu na prethodno 
pobrojane radove ogleda se u tome što su modelirani VN SF6 prekidači zasnovani na 
principu samooduvavanja „self blast“, te obuhvataju i određene dodatne mogućnosti.  

U radu [9] predstavljen je model ablacije mlaznice koji je implementiran u računarski 
program za simulaciju rada VN prekidača. Model je validiran na osnovu mjerenja intenziteta 
ablacije mlaznice i porasta pritiska tokom prekidanja struje kratkog spoja. 
U radu [10] predstavljen je model erozije kontakata i analiziran uticaj erozije kontakata na 
stanje gasa u komorama sklopnog elementa. Osim toga razmatran je i uticaj ranijeg 
uspostavljanja luka usljed skraćenja kontakata na prekidnu moć prekidača. Model erozije 
kontakata je validiran usporedbom rezultata simulacija i mjerenja intenziteta erozije nakon 
više ispitivanja u laboratoriji velike snage. Računarski program sadrži implementiran i model 
ablacije predstavljen u [9].  
 
Autori N. Osawa i Y. Yoshioka u [11] predstavljaju računarski program koji omogućava 
proračun porasta pritiska u kompresionoj komori i pojedinim dijelovima mlaznice VN 
prekidača. U obzir je uzeta kompresija SF6 gasa, ablacija mlaznice, energija luka, 
začepljenje grla mlaznice (mehaničko i usljed presjeka luka) i interakcija sa pogonskim 
mehanizmom. 
 
Često se vrši kombinovanje dva ili više različitih računarskih programa kako bi se iskoristile 
prednosti svakog od njih. Autori u [12] kombinuju računarski program zasnovan na 
integralnom fizikalnom modelu električnog luka [6] sa programom koji omogućava 
dinamički proračun mehanizma. Oba programa rade paralelno pri čemu se razmjena 
podataka odvija kroz jednu neutralnu datoteku kojoj pristupaju oba programa. Usporedba 
simulacije i izmjerenog hodograma je izvršena za dva prekidača različitih naponskih nivoa. 
M. Muratović i ostali u [13] kombinuju računarski program zasnovan na integralnom 
fizikalnom modelu luka i CFD (Computational Fluid Dynamics) program za proračun toka 
gasa kako bi odredili raspodjelu pritiska duž mlaznice VN prekidača. Proračun je validiran 
mjerenjima pritiska za no-load operaciju i on-load operacije isklopa. 
 
A. Ahmethodžić u doktorskoj disertaciji [14] i zajedno sa ostalim autorima u [15] koristi 
računarski program predstavljen u [5] kako bi dobio međukontaktno rastojanje , pritisak u 
kompresionoj komori i maseni protok kroz mlaznicu u trenutku strujne nule. Na osnovu ovih 
vrijednosti vrše se proračuni parametara black box modela luka koji služe kao ulaz za Matlab 
simulaciju.  
Autori u [16] uspostavljaju kriterij za uspješno prekidanje struje u uslovima bliskog kratkog 
spoja na osnovu proračuna hoda kontakata i pritiska u termalnoj komori. Pored toga uspješno 
je primijenjen metod povezivanja između parametara integralnog fizikalnog i black box 
modela luka na realnom SF6 prekidaču kao u [15], te je isti korišten za predviđanje ishoda 
prekidanja struje u uslovima bliskog kratkog spoja. 
 
S. Delić, D. Bešlija, M. Kapetanović i ostali u [17]-[20] kombinuju tri računarska programa u 
cilju određivanja probojnog napona tokom sklapanja malih kapacitivnih struja. Računarski 
program zasnovan na integralnom fizikalnom modelu luka daje početne uslove za 
stacionarne proračune toka SF6 gasa u CFD programu. Bitno je naglasiti da je isti model SF6 
gasa korišten u oba programa. Proračuni se obavljaju u diskretnim trenucima počevši od 
trenutka razdvajanja kontakata. Za iste vremenske trenutke vrše se i proračuni električnog 
polja, te se dobiveni rezultati gustoće SF6 gasa i jakosti električnog polja kombinuju kako bi 
se odredio probojni napon u svakom vremenskom trenutku. Metod je primijenjen na 
prekidače različitih naponskih nivoa od 145kV do 420kV i nazivnih struja kratkog spoja od 
40kA do 63kA. 

Autori u [21] prikazuju modeliranje povezanog proračuna turbulentnog toka gasa SF6 i 
proračuna jakosti polja u visokonaponskom prekidaču tokom prekidanja malih kapacitivnih 
struja uz primjenu računarskog programa COMSOL Multiphysics. Na osnovu proračunatih 
vrijednosti gustine gasa SF6 i raspodjele jakosti električnog polja proveden je proračun 
dielektričnih naprezanja na oba lučna kontakta tokom prekidanja malih kapacitivnih struja.  
Autor H. Zildžo u doktorskoj disertaciji [22] vrši istraživanje sa ciljem numeričkog proračuna 
karakteristika nestacionarnog turbulentnog 2D toka stišljivog viskoznog fluida. Uz primjenu 
razvijenog računarskog programa "DD" razmatrani su fenomeni koji se javljaju u 
međukontaktnom prostoru visokonaponskog prekidača pri prekidanju malih kapacitivnih 
struja. 
 
U radu [23] autori predstavljaju alat razvijen na bazi magneto- hidrodinamskog (MHD- 
Magnetohydrodynamics) 2D modela električnog luka i CFD računarskog programa. 
Validacija je izvršena na osnovu kratkospojih ispitivanja provedenih na prekidaču 550kV. 
Autori u [24] koriste MHD model luka u kombinaciji sa modelom ablacije mlaznice kako bi 
utvrdili korelaciju ablacije mlaznice sa strujom kratkog spoja i trajanjem luka. Proces je 
podjeljen u dva dijela, pri čemu prvo dolazi do zagrijavanja zidova mlaznice, a zatim do 
same ablacije mlaznice. Pokazano je kako intenzitet ablacije značajno raste s porastom struje 
kratkog spoja i trajanjem luka. 
 
Autori u [25] i [26] definiraju odnos kritične vrijednosti jakosti električnog polja i parcijalne 
gustine SF6 gasa. Ovaj metod je moguće primijeniti na razne ispitne cikluse kod prekidanja 
struja kratkog spoja, odnosno za različite oblike prelaznog povratnog napona (PPN). 
Analizom je pokazano da je vjerovatnoća nastanka proboja u trenutku 110µs značajno manja 
nego u trenutku 80 µs nakon strujne nule. 

 
H.K. Kim i ostali u radovima [27]-[29] prikazuju paralelne numeričke proračune 
nestacionarnog toka gasa i raspodjele jakosti električnog polja za veliki broj pozicija 
kontakata. Proračuni su vršeni kako za slučaj prekidanja velikih struja, tako i za slučaj malih 
kapacitivnih struja u cilju optimizacije dizajna prekidača. Nakon strujne nule autori su 
računali podnosivo električno polje kao funkciju pritiska i temperature SF6 gasa u 
međukontaktnom prostoru. Uspostavljen je kriterij dielektričnog proboja međukontaktnog 
rastojanja.  
Paralelne numeričke proračune nestacionarnog toka SF6 gasa i raspodjele električnog polja 
koriste i autori u [30] i [31]. Proračuni su vršeni u cilju određivanja optimalne vrijednosti 
prečnika grla mlaznice visokonaponskog prekidača. Na dijagramima rezultata prikazana je 
dielektrična čvrstoća u zavisnosti od hoda kontakata i vremena. 
 
Iz autoru dostupne literature nije bilo moguće uočiti da računarski programi zasnovani na 
integralnom fizikalnom modelu luka uzimaju u obzir koeficijente protoka za tok SF6 gasa 
između pojedinih komora sklopnog elementa. Zavisno od oblika veze (ventila) kojima su 
komore povezane ovo može imati značajan uticaj na maseni protok gasa između pojedinih 
komora. U nastavku je dat pregled literature koja se bavi određivanjem koeficijenata protoka 
za druga područja primjene, a što će u konačnici biti primijenjeno i u sklopu ovog rada. 
 
B. Pikula u doktorskoj disertaciji [32] analizira tok goriva duž cijelog brizgača goriva. 
Proticanje goriva je analizirano kroz različite konstruktivne oblike unutrašnjosti brizgača, 
kao što su: štap filter, proširenja i suženja, zapremine različitih oblika, s posebnim osvrtom 
na proticanje kroz konusni procjep i zapreminu ispod igle brizgača i mlaznice.  

Za sve ove konstruktivne oblike su na osnovu analitičkih izraza i eksperimentalnih mjerenja 
na realnom brizgaču određeni koeficijenti protoka. 
Autori u [33] predstavljaju empirijski model za određivanje koeficijenata protoka koji je 
moguće primijeniti na različite geometrije ventila. Naglašeno je da se koeficijenti protoka za 
relativno velike presjeke isticanja smatraju konstantnim, te su u ovom radu razmatrani ventili 
samo sa malim poprečnim presjekom. 
 
Autori u [34] određuju koeficijente protoka za ventil sa pokretnom iglom (needle valve) za 
različitu otvorenost ventila, odnosno različitu poziciju igle. U ovom radu su poređeni 
koeficijenti protoka dobiveni proračunima u ANSYS Fluent 14.5 i odgovarajućim 
eksperimentima.  
Sličnu proceduru provode i autori u [35], s tim da je razmatran protok vode kroz venturijevu 
mlaznicu. Razlika između koeficijenata protoka dobivenih mjerenjem i proračunom kreće se 
u granicama od 5%. 
Rad [36] analizira dvije vrste ventila: jednostavno suženje i izduženu mlaznicu. Za obje vrste 
ventila su izračunati koeficijenti protoka za različite vrijednosti Rejnoldsovog broja i različite 
modele turbulencije (k-ε i k-ω). Nakon toga je izvršena usporedba dobivenih vrijednosti sa 
vrijednostima iz standarda ISO 5167:2003, pri čemu su konstatovana manja odstupanja za k-
ω model turbulencije. 
 
Autori u [37] određuju koeficijent protoka za ventil u obliku suženja za različite dijametre 
cijevi i za različit odnos dijametra ventila i dijametra cijevi. Ukupno je razmatrano 9 
različitih geometrija, te su koeficijenti određeni za vrijednosti Rejnoldsovog broja u 
dijapazonu od 100 do 10000. Zaključeno je da je koeficijent protoka približno konstantan za 
vrijednosti Rejnoldsovog broja iznad 25000. 
Autori u [38] analiziraju isticanja kroz mlaznicu, te zaključuju da vrijednost koeficijenta 
protoka značajno opada za niže vrijednosti Rejnoldsovog broja. Proračuni su vršeni kako 
analitički, tako i koristeći ANSYS Fluent, te su dobiveni rezultati uspoređeni sa 
eksperimentalnim rezultatima predstavljenim u [39]. 
  
Iz ovog pregleda kandidatu dostupne literature, može se uočiti da nema radova koji koriste 
integralni fizikalni model koji omogućava modeliranje VN prekidača bez obzira na princip 
rada, te koji bi ujedno omogućavao povezivanje komora sklopnog elementa prekidača 
različitim vezama (ventilima).  

3. MOTIVACIJA I CILJEVI ZA ISTRAŽIVANJE 
 
Visokonaponski prekidači predstavljaju jedini element u električnom postrojenju koji ima 
mogućnost da otkloni struju kratkog spoja koja može dostići vrijednosti višestruko veće od 
nazivne struje. Uzimajući to u obzir, neophodno je da visokonaponski prekidači dokažu 
svoju učinkovitost kroz niz zahtjevnih ispitivanja. Ispitivanja su podijeljena u različite vrste 
koje se razlikuju po tipu i složenosti. Stoga, postoje ispitivanja na klimatske uslove, 
mehanička ispitivanja, ispitivanja otpornosti na zemljotres, dielektrička ispitivanja, 
kratkospojna ispitivanja i brojna druga ispitivanja. Najzahtjevnija ispitivanja su kratkospojna 
u laboratorijama velike snage, čija se zahtjevnost ogleda u pojavi električnog luka kojeg je 
potrebno ugasiti. Upravo zbog toga su ova ispitivanja ujedno i jako skupa. Kako bi se 
minimizirao broj ispitivanja VN prekidača u laboratorijama velike snage javila se potreba za 
razvojem programa za simulaciju rada VN SF6 prekidača. 
 
Simulacije kao izlazni rezultat daju više podataka, kao što su: 

• hod pokretnog lučnog kontakta (ili oba lučna kontakta u slučaju postojanja 
mehanizma za dvostruko kretanje kontakata) 

• porast pritiska u pojedinim komorama VN prekidača tokom no load operacija 
• uticaj gorenja električnog luka na porast pritiska u pojedinim komorama VN 

prekidača tokom prekidanja struja kratkih spojeva 
• maseni protok gasa između pojedinih komora sklopnog elementa 
• uticaj gorenja električnog luka na hod kontak(a)ta 
• uticaj gorenja električnog luka na ablaciju mlaznice i eroziju kontakata, itd... 

 
Sve prethodno pobrojano ima i međusobnu zavisnost, tako da je modeliranje istih pojava 
izuzetno zahtjevno. Postoje posebno razvijeni softverski alati kojima je moguće simulirati 
samo neke od prethodno pobrojanih procesa, dok se ostali procesi djelimično ili u potpunosti 
zanemaruju. Naprimjer, kod većine simulacija koje se bave prekidanjem malih kapacitivnih 
struja simulacija je zasnovana na CFD numeričkom modeliranju nestacionarnog toka SF6 
gasa, čiji se rezultati kombiniraju sa proračunima elektrostatskog polja. Većina takvih 
simulacija ne uzima u obzir pojavu električnog luka, što predstavlja neznatno zanemarenje 
obzirom na relativno male vrijednosti struje. Također, hod kontakata se zadaje kao ulazni 
podatak čime se interakcija sa pogonskim mehanizmom zanemaruje.  
 
Kada su u pitanju simalacije operacije isklopa tokom prekidanja struja kratkih spojeva, 
neophodno je modelirati i dejstvo električnog luka. Usljed toga javila se potreba da se pored 
jednačina koje opisuju tok gasa u CFD proračunima dodaju i odgovarajuće jednačine 
magneto- hidrodinamskog modela električnog luka. Računarski programi koji koriste MHD 
modele su dosta složeniji i zahtjevaju značajno veće vrijeme proračuna u odnosu na 
pojednostavljene CFD programe. 
 
Postoje i računarski programi zasnovani na integralnom fizikalnom modelu električnog luka. 
Kao i programi zasnovani na MHD proračunima i ovi programi se u velikoj mjeri mogu 
međusobno razlikovati po kompleksnosti i funkcionalnostima koje nude. Zajednička 
karakteristika svih računarskih programa iz ove grupe jeste značajno kraće vrijeme 
proračuna. Glavni nedostatak ovih programa se ogleda u tome što ne pružaju mogućnost 
diskretizacije prostora, što se najviše manifestuje na rezultate proračuna toka gasa.  



10 
 

Kao rezultat daju usrednjene vrijednosti stanja gasa u pojedinim komorama, dok se 
zanemaruje prostorna raspodjela pojedinih veličina. S druge strane, programi ovakvog tipa 
omogućavaju modeliranje kompletnog procesa rada VN prekidača, od pogonskog 
mehanizma, kretanja kontakata, porasta pritiska u svakoj pojedinoj komori sklopnog 
elementa, toka gasa između pojedinih komora, itd. Zbog ovoga moguće je uzeti u obzir uticaj 
promjene bilo kojeg konstrukcionog parametra na sve pobrojane i mnoge druge veličine koje 
se dobiju kao rezultat proračuna.  
Računarski programi zasnovani na integralnom fizikalnom modelu luka su uglavnom 
razvijeni za jednog proizvođača, te tako imaju mogućnost modeliranja jednog prekidača ili 
eventualno grupe sličnih prekidača. Međutim, ukoliko je potrebno modelirati VN prekidače 
koji su zasnovani na različitim principima gašenja luka (potisni „puffer“, princip 
samooduvavanja „self blast“ ili hibridni „puffer“), koji imaju različit broj komora koje su na 
različite načine međusobno povezane, te ako tome još dodamo da neki prekidači posjeduju 
mehanizam za dvostruko kretanje kontakata, dolazi do potrebe za izmjenama u samom 
algoritmu programa.  
 
Osnovni cilj istraživanja ove doktorske disertacije jeste ponuditi unaprijeđenje nekog od 
postojećih ili izraditi novi algoritam proračuna toka gasa i porasta pritiska u komorama 
sklopnog elementa VN prekidača koji će omogućiti međusobno povezivanje svih komora 
VN prekidača na više načina, uzimajući u obzir tok gasa, energiju oslobođenu u stablu 
električnog luka, ablaciju mlaznice, eroziju kontakata, kao i interakciju sklopnog elementa sa 
pogonskim mehanizmom. Ovim se postiže univerzalnost i mogućnost modeliranja bilo kojeg 
gasnog VN prekidača bez obrzira na princip rada, broj komora, načina međusobne 
povezanosti komora, kretanja jednog ili oba kontakta, itd. Ovaj algoritam će biti 
implementiran u računarski program za simulacija rada VN prekidača HV CB Simulation 
zasnovanom na integralnom fizikalnom modelu luka. 

4. METODOLOGIJA I PLAN ISTRAŽIVANJA 
 
Planirana istraživanja tokom izrade disertacije bazirana su na:  

• odgovarajućim ispitivanjima na modelima VN SF6 prekidača u EnergoBos-ovoj 
laboratoriji u Sarajevu, 

• izradi mjernog sistema za istovremeno mjerenje hoda kontakata i pritiska u 
komorama VN prekidača, 

• mjerenjima pritiska u komorama VN prekidača tokom operacija bez struje (no-load); 
• eksperimentalnim istraživanjima i ispitivanjima na realnim VN SF6 prekidačima u 

visokonaponskim laboratorijima i laboratorijama velike snage, 
• mjerenjima porasta pritiska u komorama VN SF6 prekidača tokom prekidanja struje 

kratkog spoja, 
• numeričkim proračunima stacionarnog toka realnog SF6 gasa kroz pojedine veze 

(ventile) između komora sklopnog elementa, 
• analizi dobivenih rezultata računarskih simulacija i numeričkih proračuna, te 

određivanja koeficijenata protoka, 
• računarskoj simulaciji rada visokonaponskih prekidača baziranoj na integralnom 

fizikalnom modelu, 
• validaciji rezultata dobivenih proračunima poređenjem sa rezultatima 

eksperimentalnih istraživanja. 
 
Ispitivanja obavljena u sklopu ove disertacije će biti sprovedena na modelima i 
prototipovima VN SF6 prekidača opsega nazivnih napona 145 - 420 kV i nazivnih struja 
kratkog spoja 40 - 63 kA, koji koriste dva najčešća principa rada: potisni "puffer" princip i 
princip samooduvavanja ("self blast”).  
 
Mjerenja hodograma kontakata i porasta pritiska tokom no load operacija u komorama VN 
SF6 prekidača u EnergoBosovoj laboratoriji u Sarajevu, te tokom prekidanja struje kratkog 
spoja (u laboratorijama velike snage) bit će korištena u svrhu validacije proračuna istih 
veličina u simulaciji rada VN SF6 prekidača u HV CB Simulation softveru.  
 
U program će biti implementiran univerzalni algoritam toka gasa koji će omogućiti 
međusobno povezivanje svih komora VN prekidača na više načina. Algoritam će omogućiti 
modeliranje bilo kojeg gasnog VN prekidača bez obzira na princip rada, broj komora, načina 
međusobne povezanosti komora, kretanja jednog ili oba kontakta, te uzeti u obzir sve 
konstruktivne parametare prekidača koji utiču na procese u međukontaktnom prostoru tokom 
operacije isklopa, uključujući parametre pogonskog mehanizma i geometriju sklopnog 
elementa. Rezultati računarskih simulacija su vremenske promjene relevantnih fizikalnih 
parametara tokom kompletne operacija isklopa. 
 
Budući da je ovaj program zasnovan na integralnom fizikalnom modelu luka i da se ne vrši 
diskretizacija prostora, za proračun toka gasa između komora sklopnog elementa VN 
prekidača potrebno je uzeti u obzir koeficijente protoka za sve veze (ventile) kojima su 
komore međusobno povezane. Za određivanje koeficijenata protoka bit će korišteni 
numerički proračuni stacionarnog toka realnog gasa za sve veze (ventile) u sklopnom 
elementu VN prekidača.  

Maseni protoci gasa dobiveni ovim proračunima u jednom od CFD softverskih alata bit će 
upoređeni sa masenim protocima dobivenim u HV CB Simulation-u, što će predstavljati 
metod za određivanje koeficijenti protoka. Ovako određeni koeficijenti protoka će dalje biti 
korišteni kao ulazni podaci za program. 
  
Univerzalni algoritam toka gasa će biti validiran poređenjem rezultata proračuna sa 
eksperimetalnim istraživanjima i ispitivanjima. 
  



13 
 

5. OČEKIVANI NAU ČNI DOPRINOS PREDLOŽENE TEZE DISERTACIJE 
 
Osnovni potencijalni naučni doprinos predložene teze doktorske disertacije (projekta) jeste 
poboljšanje postojećih ili izrada novog algoritma proračuna toka gasa i porasta pritiska u 
komorama sklopnog elementa gasnih VN prekidača. Algoritam će omogućiti međusobno 
povezivanje svih komora VN prekidača na više načina, uzimajući u obzir tok gasa, energiju 
oslobođenu u stablu električnog luka, ablaciju mlaznice, eroziju kontakata, kao i interakciju 
sklopnog elementa sa pogonskim mehanizmom. Algoritam će biti primijenjen na računarski 
program za simulaciju rada VN prekidača „HV CB Simulation“. 
Pored navedenog očekuje se definiranje novih pravaca za dalja istraživanja u ovoj oblasti.  

